
ABSTRAK 

Kajian ini dilakukan bertujuan mengenal pasti pelaksanaan pentaksiran atas 

talian dalam kalangan guru kolej vokasional di daerah Johor Bahru berasaskan 

kerangka rekabentuk pentaksiran atas talian yang dibangunkan oleh Robin Booth.  

Terdapat empat peringkat dalam merekabentuk pentaksiran bagi pembelajaran atas 

talian iaitu perancangan, pembangunan, pelaksanaan dan sokongan serta ulasan 

penilai. Responden kajian adalah terdiri daripada 173 guru-guru kolej vokasional bagi 

semua subjek atau program di daerah Johor Bahru. Kajian ini menggunakan soal 

selidik yang telah dibina oleh penyelidik berdasarkan kriteria dalam empat peringkat 

dalam merekabentuk pentaksiran. Borang soal selidik telah diisi oleh guru-guru yang 

terlibat melalui Google Form yang telah diedarkan. Kajian rintis menunjukkan indeks 

Alpha Cronbach secara keseluruhannya adalah 0.930. Manakala indeks Alpha 

Cronbach bagi setiap peringkat ialah 0.788 bagi peringkat perancangan, peringkat 

pembangunan 0.764, peringkat pelaksanaan 0.772 dan peringkat sokongan dan ulasan 

penilai 0.835. Data� dianalisis� dengan�menggunakan� ‘Statistical Package for Social 

Science’�(SPSS)�bagi�mendapatkan�median,�julat�antara�kuartil�(IQR),�kekerapan�dan�

peratus. Dapatan kajian menunjukkan bahawa pentaksiran atas talian yang dibina oleh 

guru kolej vokasional daerah Johor Bahru bagi setiap peringkat berada pada tahap yang 

tinggi (Median=4). Majoriti guru bersetuju bahawa mereka telah membina pentaksiran 

atas talian mengikut kerangka rekabentuk pentaksiran atas talian. Akhir sekali 

beberapa cadangan kajian lanjutan telah dikemukakan untuk penyelidikan pada masa 

hadapan. 

ABSTRACT 

The purpose of this study is to identify the implementation of online assessment 

among vocational college teachers in Johor Bahru based on the online assessment 

design framework developed by Robin Booth. There are four stages in designing 

assessments for online learning, which are planning, development, implementation 

and support as well as evaluator reviews. The respondents of the study consisted of 

173 vocational college teachers for all subjects or programs in the Johor Bahru. This 

study uses a questionnaire that has been developed by researchers based on criteria in 

four stages in designing assessment. The questionnaire was filled out by the teachers 

involved through Google Form that have been distributed. A pilot study showed the 

Cronbach’s�Alpha�index�for all levels was 0.930. While the Alpha Cronbach index for 

each level is 0.788 for the planning stage, development stage 0.764, implementation 

stage�0.772�and�the�support�and�review�0.835.�Data�were�analysed�using�the�‘Statistical�

Package�for�Social�Science’�(SPSS)�to�obtain�the�median,� interquartile range (IQR), 

frequency and percentage. The findings of the study show that the online assessment 

developed by Johor Bahru vocational college teachers for each level is at a high level. 

Most teachers agree that they have developed an online assessment according to the 

online assessment design framework (Median=4). Finally, some further research 

proposals have been put forward for future research.  

BAB 1  

 

 

PENGENALAN 

1.1 Pengenalan 

Baru-baru ini, dunia telah dikejutkan dengan penularan wabak COVID-19 

yang telah meragut berjuta nyawa di seluruh pelosok dunia. Sehingga kini, rakyat 

terpaksa hidup dengan wabak tersebut untuk meneruskan kehidupan seharian. 

Fenomena ini telah memberikan impak yang sangat tinggi dalam pelbagai sektor di 

seluruh negara. Sektor pendidikan merupakan salah satu sektor yang telah mendapat 

kesan yang negatif disebabkan wabak tersebut. Disebabkan kes jangkitan dan 

kematian telah meningkat begitu banyak dari hari ke hari, kesemua sekolah dan 

institusi pengajian tinggi terpaksa ditutup sebagai langkah keselamatan dan kawalan 

jangkitan.  

Rentetan itu, pihak sekolah dan institusi pengajian tinggi telah melaksanakan 

pelbagai usaha alternatif bagi meneruskan juga pembelajaran dan pengajaran (PdP) 

supaya pelajar tidak ketinggalan dan dapat meneruskan PdP tanpa membuang masa. 

Antara usaha alternatif yang dilaksanakan ialah pembelajaran secara atas talian untuk 

menggantikan pembelajaran secara bersemuka. Baru-baru ini, pihak Kementerian 

Pendidikan Malaysia (KPM) telah menggesa guru untuk melaksanakan Pengajaran 

dan Pembelajaran di Rumah (PdPR) sebagai alternatif pembelajaran norma baharu 

(KPM, 2020). Ia dijalankan bagi memenuhi Pelan Pembangunan Pendidikan Malaysia 

(2013-2025) yang menggariskan bahawa setiap pelajar memperoleh akses kepada 

pendidikan untuk mengembangkan potensi diri dan setiap pelajar juga mempunyai 

peluang yang sama untuk mengikuti pendidikan, walaupun mereka tidak dapat hadir 

ke sekolah.  

Menurut KPM (2020) dalam Manual Pengajaran Dan Pembelajaran Di Rumah, 

“PdPR�bermaksud�PdP�yang�dilaksanakan�di�rumah�atau�pusat�komuniti�atau di mana-

mana lokasi yang bersesuaian. PdPR boleh dilaksanakan dalam talian dan/atau luar 

talian dan/atau off-site�dengan�berstruktur�dan�terancang”.�Oleh�yang�demikian,�guru-

guru telah menggunakan pelbagai inisiatif bagi memastikan semua pelajar dapat 

mengikuti pengajaran dan pembelajaran sepanjang musim Covid-19 ini. Pelbagai 

medium telah digunakan, antaranya ialah GoogleMeet, Zoom, Webex, E-learning, 

Telegram dan Whatsapp. Walaubagaimanapun, terdapat beberapa kekangan yang 

dihadapi semasa melaksanakan  pembelajaran secara atas talian. Antaranya, masalah 

dari segi teknikal, masa (Adzhar, 2017), capaian internet, kemahiran teknologi (pelajar 

dan guru), infrastruktur pembelajaran (Kasowe, 2013) serta pemilihan pentaksiran 

bagi menilai hasil objektif pembelajaran (Kauffman, 2015).   

Selain daripada itu, disebabkan perubahan kaedah pembelajaran dan 

pengajaran adalah secara drastik, guru dan pelajar memerlukan masa untuk 

implementasi dan adaptasi dengan pembelajaran secara atas talian. Oleh yang 

demikian, tidak hairanlah jika pelbagai cabaran terpaksa diharungi dalam 

melaksanakan pembelajaran atas talian. Seharusnya,  pembelajaran secara atas talian 

telah menjadi kebiasaan dalam sektor pendidikan di negara ini. Bagi peringkat 

pembelajaran tertinggi iaitu di institusi pengajian tinggi, pembelajaran atas talian 

bukan lagi perkara baru (Muniroh, 2020) kerana ia telah diimplementasi di sesetengah 

institusi dalam pembelajaran teradun (blended learning) (Quah, 2020), namun bagi 

peringkat sekolah, ia merupakan satu perkara baru (Saiful, 2017). Dengan 

penghijrahan kaedah pembelajaran secara bersemuka ke secara atas talian, ia secara 

tidak langsung telah memberikan perubahan ke atas pembinaan dan kriteria 

pentaksiran dan penilaian yang akan dijalankan ke atas pelajar.  

Pentaksiran pendidikan merupakan salah satu cabang yang penting dalam 

dunia pendidikan bagi membentuk diri seseorang pelajar (Nining, 2020). Selari dengan 

Falsafah Pendidikan Kebangsaan, iaitu untuk melahirkan insan yang seimbang dan 

harmonis dari segi intelek, rohani, emosi dan jasmani, pentaksiran yang dibina 

memainkan peranan penting dalam menilai kesemua aspek tersebut. Dengan kata lain, 

pentaksiran yang berkualiti adalah pentaksiran yang dapat mengukur apa yang perlu 

diukur (Suzana, 2012) dan dapat menghasilkan maklumat yang jitu dan jelas serta 

menunjukkan keadaan sebenar tentang tahap pembelajaran seseorang murid itu 

(Ahmad,2014).  

Pentaksiran membawa maksud semua kaedah yang digunakan bagi 

mengumpulkan informasi mengenai pengetahuan, kemampuan, pemahaman, sikap, 

dan motivasi (Ioannou Georgiou, 2003). Selain itu, dalam kajian Nordin (2013), 

pentaksiran ialah satu implementasi bagi mendapatkan data dan maklum balas pelajar 

untuk ditafsir, dianalisis dan membuat keputusan pencapaian pelajar dalam proses 

pembelajaran dan pengajaran. Hasil keputusan pencapaian pelajar tersebut akan 

dijadikan sebagai bukti mutu pelajar dalam proses pembelajaran dan pengajaran 

(Evans, 2013) . Sebagai contohnya, guru menggunakan portfolio sebagai pentaksiran 

formatif kepada pelajar. Hasil portfolio tersebut akan disimpan oleh guru dan pelajar 

sebagai bukti kualiti pentaksiran yang dijalankan. Melalui portfolio tersebut, guru akan 

dapat mengetahui pelajar dengan lebih mendalam lagi sama ada mereka mencapai 

objektif kursus atau tidak. 

Pentaksiran pembelajaran bermaksud proses memantau pembelajaran pelajar 

yang teratur, berterusan dan interaktif untuk memastikan  apa yang diajar itu betul dan 

sebagai penambahbaikan untuk masa hadapan (Kanji, 2014). Pentaksiran 

pembelajaran, melibatkan aktiviti penilaian, pengukuran serta pengujian. Melalui 

semua aktiviti tersebut, pentaksiran yang berkualiti akan dapat dicapai. Kualiti 

pentaksiran yang dibina dapat diukur melalui kesahan, kebolehpercayaan dan 

kandungan pentaksiran itu sendiri (Openo, 2018).  

Sebagaimana yang kita sedia maklum, tujuan pentaksiran dijalankan adalah 

untuk memberikan informasi kepada pelbagai pihak seperti pelajar, guru, ibu bapa 

serta pihak berkepentingan tentang perkembangan diri pelajar dalam pembelajaran dan 

pengajaran. Pentaksiran tersebut juga digunakan sebagai kayu ukur prestasi pelajar. 

Tambahan pula, menurut kajian Seels dan Glasgow (1990), afektif, kognitif dan 

psikomotor merupakan tiga domain pengetahuan asas dalam rekabentuk pengajaran. 

Oleh itu, secara logiknya ketiga-tiga domain ini akan dinilai dan ditaksir bergantung 

kepada hasil objektif kursus dan program yang telah dilaksanakan. Justeru dari kajian 

tersebut, kita dapat lihat betapa pentingnya fungsi pentaksiran dalam pembelajaran dan 

pengajaran.  

Demi memastikan pentaksiran yang dibina dan dilaksanakan adalah mengikut 

fungsinya, seharusnya pentaksiran tersebut memenuhi prinsip dalam pentaksiran. 

Empat prinsip tersebut adalah kesahan, kebolehpercayaan, keadilan dan fleksibiliti 

(Booth, 2003). Walaubagaimanapun, terdapat isu-isu yang timbul dalam pembinaan 

pentaksiran atas talian. Dalam kajian Mumba (2019) ada menyatakan penggunaan 

kaedah pentaksiran atas talian yang menggunakan komputer sering menimbulkan 

kebimbangan penting mengenai kebolehpercayaan dan kesahan. Kesahan dalam 

pentaksiran adalah sangat penting. Sebagai contohnya, dengan penggunaan video 

sebagai kaedah pentaksiran atas talian, ia menjadi tanda tanya, adakah persembahan 

video tersebut membolehkan seorang pengajar dapat mengukur pengetahuan konsep 

yang perlu diukur kerana terdapat sesetengah pelajar memilih untuk membaca terus 

dari skrip (Arnold, 2014). Oleh itu, pengajar tidak dapat mengetahui sama ada pelajar 

faham apa yang dipersembahkan ataupun hanya baca sahaja tanpa menghayatinya. 

Daripada isu yang dinyatakan, kita dapat lihat bahawa pemilihan kaedah 

pentaksiran atas talian adalah sangat penting bagi memastikan pentaksiran yang dibina 

dapat menghasilkan output yang sepatutnya. Selain isu kesahan, isu kebolehpercayaan 

juga menjadi isu utama yang diutarakan dalam pentaksiran atas talian. Menurut Arnold 

(2014), salah satu faktor yang boleh mempengaruhi kebolehpercayaan ujian atas talian 

ialah kesetaraannya dengan ujian bawa pulang (take home) atau buku terbuka (open-

book). Jika ujian bersemuka, sepanjang ujian dijalankan, guru dapat mengawasi pelajar 

tanpa memikirkan pelajar meniru atau tidak. Namun, dalam keadaan sepenuhnya 

secara atas talian, sukar untuk menentukan adakah pelajar tersebut menjawabnya 

dengan sendiri ataupun meniru rakan. Keadaan ini dapat menimbulkan isu 

kebolehpercayaan. 

Oleh yang demikian, sebagai seorang pembangun pentaksiran, prinsip-prinsip 

pentaksiran atas talian perlulah dipatuhi bagi memastikan kualiti pentaksiran yang 

dihasilkan untuk mengelakkan sebarang isu timbul ketika pembinaan dan pelaksanaan 

pentaksiran (Booth, 2003).  

1.2 Latar Belakang Masalah 

Pentaksiran atas talian bertujuan untuk mengenal pasti sama ada pembelajaran 

telah berlangsung atau tidak. Sebagai contohnya, kemahiran, kecekapan, pengetahuan 

dan sikap. Pelbagai kaedah pentaksiran atas talian telah dilaksanakan bagi 

mendapatkan maklumat tentang perkembangan diri pelajar. Namun begitu terdapat 

beberapa guru yang memilih pentaksiran yang tidak sesuai untuk dijalankan ke atas 

pelajarnya (Openo, 2018). Rentetan itu, pentaksiran yang dilaksanakan tidak dapat 

mengukur apa yang sepatutnya diukur. Justeru, pentaksiran yang dibina adalah kurang 

berkualiti kerana ia tidak mampu menjalankan fungsinya. Dalam pada itu, untuk 

mengelakkan perkara ini berlaku guru seharusnya arif dalam membina pentaksiran 

termasuklah pentaksiran atas talian. 

Pembinaan pentaksiran atas talian memerlukan ketelitian yang amat tinggi 

untuk mengelakkan pembinaan dan pemilihan kaedah pentaksiran yang salah dan tidak 

berkualiti (Openo, 2018). Tambahan pula, pentaksiran yang dijalankan dapat 

mempengaruhi pemahaman pelajar (Jaggars, 2016). Jika guru tidak mempunyai 

pengetahuan tentang cara pembinaan pentaksiran atas talian yang betul, ianya boleh 

menyebabkan kesahan dan kebolehpercayaan pentaksiran tersebut adalah rendah. 

Ekoran daripada itu, guru tidak akan dapat mengukur hasil pembelajaran pelajar 

dengan baik.  

Pentaksiran yang dibina bagi pembelajaran secara bersemuka adalah tidak 

sama dengan pentaksiran yang dibina bagi pembelajaran secara atas talian kerana 

pembinaan kursus dan jangkaan pelajar adalah berbeza dengan pengajaran secara 

bersemuka walaupun hasil pembelajaran adalah sama (Ozcan Deniz, 2017). Namun 

demikian, pentaksiran yang dibina bagi pembelajaran secara bersemuka boleh 

dijadikan panduan guru dalam membina pentaksiran atas talian (Booth, 2003). Dalam 

persekitaran atas talian, ketiadaan ruang fizikal dan interaksi bersemuka antara 

pensyarah dan pelajar membawa kepada pelbagai teknik menilai dan mentaksir 

pembelajaran di dalam kelas.  

Dalam bidang Pendidikan Teknik dan Vokasional (PTV), kualiti pembinaan 

pentaksiran amat dipentingkan. Oleh kerana dalam bidang ini merangkumi aspek 

kemahiran dan teori, pentaksiran yang dibina haruslah berkualiti agar dapat menilai 

semua aspek yang terlibat. Pembinaan pentaksiran yang berkualiti boleh dicapai 

dengan membuat perancangan awal. Perancangan dibuat berdasarkan apa yang hendak 

diukur dan bagaimana pelajar akan menunjukkan kecekapannya melalui pentaksiran 

yang dibina. Daripada situ, guru dapat akan dapat gambaran awal bagaimana hendak 

membangunkan pentaksiran serta melaksanakannya. Bagi mengukuhkan lagi kesahan 

pentaksiran yang dibina, guru boleh merujuk kepada pakar tentang pentaksiran yang 

telah dibina (Booth, 2003). Oleh yang demikian, pentaksiran yang berkualiti akan 

dapat dibangunkan. 

Dari segi perancangan dalam membangunkan pengajaran dan pentaksiran atas 

talian, guru perlu melaksanakan perancangan awal sebelum membangunkan 

pentaksiran (Booth, 2003). Sebagai contohnya, menyenaraikan topik dan subtopik 

yang ingin dinilai, senarai kompetensi pelajar dan bagaimana kompetensi tersebut 

akan dinilai. Menurut Guangul (2020), cabaran utama dalam melaksanakan 

pentaksiran secara jarak jauh atau atas talian ini adalah ketidakjujuran akademik, 

infrastruktur, liputan hasil pembelajaran dan komitmen pelajar untuk menghantar 

pentaksiran. Semua cabaran ini dapat dikurangkan dengan membuat perancangan awal 

bagaimana hendak membina pentaksiran yang meliputi semua hasil pembelajaran serta 

sesuai dijalankan kepada semua pelajar. Jika guru tidak membuat perancangan awal, 

isu seperti dari segi teknikal, perisian, perkakasan atau sambungan internet dapat 

dialami. Oleh itu, rancangan awal dan tambahan harus dirancang sebelum pentaksiran 

dilaksanakan (Rutgers, 2020).  

Pentaksiran merupakan aspek yang penting dalam pembelajaran dan 

pengajaran. Banyak kajian telah mencadangkan kaedah pentaksiran yang bersesuaian 

digunakan dalam pembelajaran atas talian. Antaranya perbincangan atas talian, kuiz 

dan jurnal (Ozcan Deniz, 2017).  Bagi pembinaan pentaksiran untuk pembelajaran atas 

talian, terdapat beberapa perkara yang perlu dipertimbangkan iaitu pengurusan masa, 

kerumitan kandungan, struktur medium dalam talian, tanggungjawab dan inisiatif 

pelajar, dan penilaian tak formal (Beebe, 2010). Jika perkara tersebut tidak 

dipertimbangkan akan menimbulkan beberapa masalah dan isu dalam pembinaan 

pentaksiran untuk pembelajaran atas talian. Justeru, seperti yang telah dinyatakan oleh 

Robin Booth dalam kerangkanya, dalam peringkat perancangan dan pembangunan, 

pembina pentaksiran haruslah merancang terlebih dahulu apa yang hendak ditaksir dan 

memastikan kaedah pentaksiran yang digunakan adalah betul agar pelajar bersiap sedia 

dengan pentaksiran yang dijalankan dan dapat menilai apa yang sepatutnya dinilai.  

Dalam kajian Chris Anderson (2009) di dalam buku Dianne Conrad (2018), 

salah satu isu dalam pentaksiran atas talian ialah akademik integriti. Akademik 

integriti menjadi isu apabila satu kajian tentang alternatif tinjauan rakan sebaya 

tradisional iaitu tinjauan rakan sebaya terbuka telah digunakan untuk menilai Jurnal 

akses terbuka. Kajian tersebut dibuat untuk mengekalkan tahap integriti dan ketelitian 

akademik yang sesuai. Justeru, kajian tersebut menimbulkan pelbagai persoalan 

tentang akademik integriti iaitu berkaitan dengan proses tinjauan rakan sebaya terbuka. 

Pengulas memberikan sebarang komen dan pendapat mungkin akan memberikan 

pendapat diikuti dengan emosi dan tidak jujur.  

Seterusnya, kajian lain yang telah dijalankan oleh Dilani (2014) mempunyai 

isu akademik integriti dalam pembinaan pentaksiran atas talian iaitu dari segi 

ketidakjujuran untuk mengesahkan pemilikan tugasan pelajar. Isu ketidakjujuran ini 

perlu dipertimbangkan dengan teliti dalam rekabentuk pentaksiran atas talian. Guru 

perlulah bijak dalam memilih dan pentaksiran yang sesuai yang boleh mengelakkan 

isu ketidakjujuran ini berlaku. Melalui isu ini, ia dapat dikaitkan dengan peringkat 

pelaksanaan dalam kerangka rekabentuk pentaksiran atas talian. Kaedah pentaksiran 

yang digunakan haruslah dapat mengelakkan isu integriti sebagai contohnya, peniruan 

ataupun ketidakjujuran ketika pentaksiran dilaksanakan. Oleh itu, peringkat 

pelaksanaan adalah penting dipatuhi dalam kerangka rekabentuk pentaksiran bagi 

memastikan pentaksiran yang dibina adalah berkualiti. 

Pentaksiran pembelajaran pelajar secara atas talian tidak boleh sewenang-

wenangnya dipindahkan secara terus dari pembelajaran secara bersemuka iaitu 

tradisional. Ia perlulah dikonsepkan semula mengikut kesesuaian dan keperluan 

pelajar (Perera Diltz D. M., 2012). Perkara ini juga ada dinyatakan dalam peringkat 

pembangunan pentaksiran atas talian yang memerlukan pembina pentaksir 

mempertimbangkan kemahiran dan pengetahuan pelajar yang hendak dinilai supaya 

pentaksiran tersebut adalah sesuai dan mengembangkan nilai kompetensi dalam diri 

pelajar. Kesahan dalam pentaksiran atas talian juga merupakan salah satu isu dalam 

pembinaan pentaksiran atas talian (Openo, 2018; Perera Diltz, 2014; Victor J. Callan, 

2016). Melalui kajian Dianne Conrad (2018) ada menyatakan sukar bagi guru untuk 

membina soalan yang sah mengikut kriteria pentaksiran.  

Dalam melaksanakan pelaksanaan pentaksiran atas talian, terdapat beberapa 

isu yang timbul. Menurut Guangol (2020), isu ketidakjujuran akademik semasa 

melaksanakan pentaksiran atas talian adalah perkara yang kritikal. Disebabkan mod 

pembelajaran dan pentaksiran semasa musim COVID 19 ini adalah mod atas talian, 

isu meniru di antara pelajar boleh dikatakan berleluasa saat pentaksiran ini 

dilaksanakan. Namun begitu, isu meniru semasa pentaksiran atas talian dengan 

pentaksiran bersemuka, kadarnya adalah sama sahaja. Apabila pelajar meniru semasa 

pentaksiran atas talian dijalankan, pelajar menganggap perkara tersebut sebagai 

kolaborasi dan bukannya sebagai satu kesalahan dalam akademik (Arnold, 2014). Bagi 

mengurangkan isu ketidakjujuran akademik ini, guru boleh menyediakan beberapa 

soalan yang berbeza kepada setiap pelajar. Selain itu, guru juga boleh menggabungkan 

beberapa kaedah pentaksiran bagi mengesahkan bahawa hasil kerja pelajar tersebut 

adalah hasilnya sendiri (Guangul, 2020).  

Di samping itu, terdapat juga isu dalam pentaksiran atas talian dari segi 

sokongan dan ulasan penilai. Sebagai pembangun pentaksiran, setiap pentaksiran yang 

dibangunkan haruslah disemak oleh pihak ketiga bagi memastikan kesahihan, kesahan 

dan kebolehpercayaan pentaksiran yang dilaksanakan. Namun demikian, terdapat 

sesetengah pembangun pentaksiran mengabaikan perkara ini  (Booth, 2003) sehingga 

menyebabkan pentaksiran yang dibina tidak mencapai kualiti pentaksiran atas talian. 

Selain mendapatkan sokongan dan ulasan dari pihak ketiga, sebagai seorang 

pembangun pentaksiran yang teliti adalah perlu meningkatkan kemahiran dan 

pengetahuan diri dalam membangun pentaksiran atas talian mengikut aliran teknologi 

terkini. Namun demikian, menurut Robin Booth (2003) dalam kajiannya, terdapat 

beberapa responden yang menyatakan, mereka mempunyai isu dari segi memperoleh 

gabungan kemahiran teknikal dan kemahiran reka bentuk pentaksiran yang tepat untuk 

dibuat dalam talian yang menggunakan teknologi dan pedagogi. Mereka kekurangan 

masa untuk mengikuti perkembangan teknologi/perkembangan semasa bagi 

membangunkan pentaksiran atas talian. 

Seterusnya, isu kesahan juga disebut sebagai salah satu cabaran yang dihadapi 

dalam melaksanakan pentaksiran atas talian bidang PTV dalam kajian Robin Booth 

(2003). Terdapat sesetengah guru mempunyai isu dalam membina pentaksiran atas 

talian secara sah dan sahih. Dalam bidang PTV, pentaksiran yang dibina adalah sangat 

penting dalam menunjukkan kecekapan pelajar dalam memenuhi keperluan dan piawai 

industri. Jika pembelajaran secara bersemuka, pentaksiran boleh dijalankan secara 

peperiksaan amali, tetapi jika  pembelajaran secara atas talian, peperiksaan amali tidak 

sesuai dijalankan secara atas talian. Oleh yang demikian, guru perlu memikirkan 

kaedah pentaksiran lain yang bersesuaian untuk mengukur kecekapan pelajar. 

Sesetengah pihak memberikan solusi bagi pembelajaran secara atas talian dengan 

menggunakan teknologi secara inovatif bagi mensimulasikan keadaan tempat kerja.  

Daripada isu kesahan tersebut, dapat kita kaitkan bahawa isu kesahan terletak 

dalam peringkat keempat dalam kualiti pembinaan pentaksiran atas talian iaitu 

peringkat sokongan dan ulasan penilai. Memastikan sesuatu ujian atau instrumen yang 

dibina itu adalah sah dan sahih adalah sangat penting bagi menjamin kualiti sesebuah 

pentaksiran yang dibina. Oleh itu, dalam kajian ini, penyelidik ingin mengkaji kualiti 

pentaksiran yang dibina dalam bidang PTV supaya dapat melihat sama ada pentaksiran 

atas talian yang dibina adalah mengikut kerangka kualiti pembinaan pentaksiran 

ataupun tidak. Justeru, dalam masa yang sama, penyelidik dapat melihat dimana 

kelemahan dan cabaran yang dihadapi guru dalam pembinaan pentaksiran atas talian. 

Terdapat empat ciri-ciri dalam kesahan pentaksiran. Ciri pertama ialah 

kesahihan dalam aktiviti pentaksiran. Sebagai contohnya, melibatkan pelajar dalam 

aktiviti membuat keputusan dan penyelesaian masalah dunia sebenar. Ciri yang 

seterusnya ialah maklum balas formatif yang berkesan. Sebagai contohnya, maklum 

balas yang diperoleh  adalah mudah difahami, berguna, tepat pada masanya, dan 

berterusan. Selain itu, ciri yang ketiga ialah perspektif multidimensi iaitu, peluang 

yang pelbagai untuk pelajar dan yang terakhir ialah sokongan pelajar iaitu, peranan 

bimbingan guru dalam kelas atas talian. Melalui daripada kesemua ciri ini, guru 

perlulah memastikan bahawa pentaksiran atas talian yang dibina bertepatan dengan 

ciri-ciri ini supaya guru membina pentaksiran yang sesuai untuk pembelajaran dan 

pengajaran atas talian. Jika tidak, ia akan menjadi implikasi kepada kesahan dalam 

pentaksiran atas talian. 

Daripada kajian-kajian lepas dalam pembinaan pentaksiran, kebanyakan 

penyelidik menyatakan kebanyakan pengajar menghadapi masalah dan isu dari segi 

ketidakjujuran akademik, kesahan pentaksiran, penggunaan pentaksiran yang tidak 

sesuai dan pentaksiran yang dijalankan tidak mengukur hasil pembelajaran (Openo, 

2018; Victor J. Callan, 2016; Perera Diltz, 2014). Dari isu yang telah dibincangkan, 

ianya membawa kepada kualiti pentaksiran yang dihasilkan adakah menepati kriteria 

yang ditetapkan atau tidak dalam empat peringkat kerangka rekabentuk pentaksiran 

atas talian.  

1.3 Pernyataan Masalah 

Kesahan dalam pentaksiran merupakan salah satu isu dan masalah yang 

dihadapi guru ketika pembinaan pentaksiran atas talian. Diikuti juga dengan isu 

kebolehpercayaan. Pentaksiran yang dilaksanakan sepatutnya mengukur pencapaian 

dan kemampuan dalam satu bidang mata pelajaran tertentu tetapi kemudiannya ia 

mengukur konsep yang sama sekali tidak berkaitan menjadikan penilaian tersebut 

tidak sah. Oleh itu, untuk memastikan pentaksiran atas talian yang dihasilkan adalah 

berkualiti, pentaksiran tersebut haruslah fokus kepada peningkatan dan pengukuhan 

pembelajaran serta mengukur pencapaian pelajar. Ini membantu pelajar mengenal 

pasti perkembangan mereka dan apa yang perlu mereka lakukan untuk peningkatan 

pembelajaran. Menerusi ayat tersebut, ianya termasuk dalam proses sokongan dan 

ulasan penilai. Seterusnya, dalam pentaksiran atas talian, perkara yang paling penting 

ialah mengenal pasti pentaksiran apa yang sesuai dilaksanakan. Guru harus cakna 

kerana perkara ini telah menjadi isu kepada segelintir guru. Selain itu, kerumitan dalam 

merekabentuk dan membangunkan pentaksiran juga membawa kerisauan kepada 

sesetengah guru. Sebagai contohnya, jika guru gagal mengenal pasti pentaksiran apa 

yang sesuai dilaksanakan ketika proses perancangan, perkara yang mungkin terjadi 

ialah pentaksiran yang diberi kepada pelajar adalah tidak relevan dan tidak membantu 

pelajar dalam mengukur kefahaman mereka dan akhirnya pentaksiran yang dihasilkan 

dan dilaksanakan adalah tidak berkualiti. Semua permasalahan dan isu yang telah 

dinyatakan ini berkait rapat dengan proses perancangan, pembangunan dan 

pelaksanaan serta elemen sokongan dan ulasan penilai dalam pentaksiran atas talian. 

Kesemua proses itu ada dinyatakan seperti dalam kerangka rekabentuk pentaksiran 

atas talian. Oleh yang demikian, penyelidik terdorong untuk menjalankan sebuah 

kajian bagi mengkaji pelaksanaan pentaksiran atas talian dalam kalangan guru kolej 

vokasional di daerah Johor Bahru. 

1.4 Objektif Kajian 

Objektif kajian ini adalah untuk: 

(a) Mengenal pasti pembinaan pentaksiran yang dibina oleh guru vokasional di 

daerah Johor Bahru berasaskan kerangka rekabentuk pentaksiran atas talian 

dalam peringkat perancangan.  

(b) Mengenal pasti pembinaan pentaksiran yang dibina oleh guru vokasional di 

daerah Johor Bahru berasaskan kerangka rekabentuk pentaksiran atas talian 

dalam peringkat pembangunan.  

(c) Mengenal pasti pembinaan pentaksiran yang dibina oleh guru vokasional di 

daerah Johor Bahru berasaskan kerangka rekabentuk pentaksiran atas talian 

dalam peringkat pelaksanaan.  

(d) Mengenal pasti pembinaan pentaksiran yang dibina oleh guru vokasional di 

daerah Johor Bahru berasaskan kerangka rekabentuk pentaksiran atas talian 

dalam peringkat sokongan dan ulasan penilai.   

1.5 Persoalan Kajian 

Dalam kajian ini, penyelidik mengemukakan beberapa persoalan kajian bagi 

menentukan objektif kajian tercapai di antaranya ialah: 

 

(a) Adakah pentaksiran atas talian yang dibina oleh guru vokasional di daerah 

Johor Bahru berasaskan kerangka rekabentuk pentaksiran atas talian dalam 

peringkat perancangan ? 

(b) Adakah pentaksiran atas talian yang dibina oleh guru vokasional di daerah 

Johor Bahru berasaskan kerangka rekabentuk pentaksiran atas talian dalam 

peringkat pembangunan? 

(c) Adakah pentaksiran atas talian yang dibina oleh guru vokasional di daerah 

Johor Bahru berasaskan kerangka rekabentuk pentaksiran atas talian dalam 

peringkat pelaksanaan ?  

(d) Adakah pentaksiran atas talian yang dibina oleh guru vokasional di daerah 

Johor Bahru berasaskan kerangka rekabentuk pentaksiran atas talian dalam 

peringkat sokongan dan ulasan penilai ?   

 

1.6 Kerangka Teoritikal 

Bagi menguatkan hasil kajian, penggunaan dan pemilihan kerangka teori yang 

betul adalah penting. Ini kerana, kerangka teori yang digunakan akan menjelaskan 

tujuan kajian, bagaimana kajian dijalankan dan kepentingan kajian. Menurut Grant dan 

Osanloo (2014), kerangka teori dikatakan sebagai blueprint atau panduan yang 

membantu dalam penyelidikan. Oleh yang demikian, sebagai seorang penyelidik, 

panduan dalam penyelidikan adalah diperlukan untuk memastikan penyelidikan yang 

dijalankan tidak terpesong dari tujuannya. Ketelitian dalam penyelidikan juga adalah 

paling dititikberatkan dalam menghasilkan kajian yang berkualiti dan yang dapat 

memberi impak dalam satu-satu kajian (Adom, 2018).  



 

13 

Dalam kajian ini, penyelidik akan menggunakan kerangka rekabentuk 

pentaksiran� atas� talian� yang� dibangunkan� oleh� Robin� Booth� dalam� bukunya� “The 

development of quality online assessment in vocational education and training 

(Volume�1)”�pada tahun 2003. Kerangka tersebut dibina agar pembinaan rekabentuk 

dan pelaksanaan pentaksiran adalah berkualiti dalam pembelajaran atas talian dalam 

bidang Pendidikan Teknik dan Vokasional (PTV). Selain itu, ia adalah untuk 

membantu pengajar dalam membangunkan  pentaksiran yang sah, boleh dipercayai, 

adil dan fleksibel kepada pelajar dalam bidang PTV. Berdasarkan Rajah 1.1 dibawah, 

terdapat empat peringkat dalam merekabentuk pentaksiran bagi pembelajaran atas 

talian iaitu perancangan, pembangunan, pelaksanaan dan sokongan serta ulasan 

penilai.  

 

Rajah 1.1 Kerangka Rekabentuk Pentaksiran Atas Talian Dalam Bidang PTV 

oleh Robin Booth (2003) 

Pentaksiran atas talian yang berkualiti akan dihasilkan mengikut kerangka 

rekabentuk seperti dalam Rajah 1.1. Ianya melibatkan empat peringkat iaitu: 

(a) Peringkat Perancangan 

Peringkat Perancangan
•Perancangan awal
•Pemilihan alat dan strategi pentaksiran

Strategi Pembangunan
•Mempertimbangkan kemahiran dan pengetahuan yang hendak dinilai
•Penentuan pelbagai kaedah yang terbaik dalam pengumpulan eviden
•Memilih pentaksiran yang betul, sah dan autentik
•Menggunakan strategi pentaksiran formatif atas talian

Pelaksanaan
•Menetapkan kriteria yang jelas
•Mengelakkan penipuan semasa pentaksiran dijalankan 
•Memahami keupayaan dan akses ke teknologi pelajar
•Terokai kemungkinan kaedah penyampaian dan penilaian campuran

Sokongan dan Ulasan Penilai
•Berkongsi sumber dengan orang yang berada dalam bidang sama untuk 

tujuan peningkatan kemahiran dan bahan
•Membuat penilaian ke atas strategi pentaksiran yang dijalankan (validity) 

Dalam peringkat ini, pembina iaitu guru perlulah membuat 

perancangan awal sebelum membina pentaksiran atas talian. Perancangan itu 

dibuat agar guru dapat membina pentaksiran yang sah yang dapat mengukur 

kompetensi pelajar serta menepati apa yang hendak dinilai. Guru perlulah 

mengenal pasti objektif pentaksiran yang dihasilkan (Booth, 2003). Ianya 

penting agar guru dapat memastikan pentaksiran yang dibina mengikut 

kurikulum standard yang telah ditetapkan. Seterusnya, kemahiran dan 

pengetahuan sedia ada guru boleh digunakan dalam memilih alatan dan strategi 

pentaksiran yang sesuai dalam pembelajaran atas talian. 

(b) Strategi Pembangunan 

Setelah guru membuat perancangan awal iaitu dengan mengenal pasti 

konstruk atau kemahiran yang perlu ada dalam pentaksiran atas talian, satu 

strategi pembangunan perlu dirangka agar pembangunan pentaksiran atas 

talian berjalan dengan lancar. Guru perlulah mengambil kira dan 

mempertimbangkan kemahiran dan pengetahuan yang hendak dinilai dan 

menentukan kaedah terbaik untuk mengumpulkan eviden (Booth, 2003). 

Eviden tersebut akan digunakan sebagai bukti kompetensi seseorang pelajar.  

Strategi pembelajaran dan pentaksiran perlulah dibangunkan serentak 

supaya apa yang dibina dapat menilai apa yang telah dipelajari. Selain daripada 

itu, dalam peringkat ini, guru perlulah memastikan pentaksiran yang dibina 

adalah sah (valid) dan tulen (authentic) (Booth, 2003) seperti simulasi, 

pendekatan berasaskan masalah dan portfolio untuk digunakan dalam 

pembelajaran atas talian. Pentaksiran yang dibina juga perlulah berpusatkan 

pelajar supaya pentaksiran kendiri dapat dilakukan. 

(c) Pelaksanaan 

Sebelum melaksanakan pentaksiran atas talian untuk PTV ini, guru 

haruslah menyatakan dengan jelas kriteria dalam pentaksiran kepada pelajar 

terlebih dahulu sebelum pentaksiran tersebut dijalankan (Booth, 2003). 

Sebagai contohnya, peperiksaan akhir secara atas talian bagi subjek elektronik, 

guru perlulah memberitahu pelajar, format soalan, markah yang 

diperuntukkan, bagaimana akan dinilai-rubrik, waktu peperiksaan akan 



 

15 

dijalankan serta tempoh masa yang ditetapkan. Oleh yang demikian, pelajar 

akan lebih bersedia. Guru perlu memastikan tiada ruang untuk pelajar meniru 

dalam pentaksiran atas talian dengan mengambil tahu keupayaan pelajar. 

Selain itu, semasa dalam peringkat pelaksanaan pentaksiran atas talian 

tersebut, guru perlu memastikan setiap pelajar mempunyai kemudahan akses 

teknologi dan tidak mempunyai masalah dari segi teknikal. Jika pelajar tersebut 

menghadapi masalah dari segi teknikal seperti kemudahan akses internet, guru 

perlulah menggunakan kaedah lain dalam pelaksanaan pentaksiran. 

Pentaksiran atas talian yang dibina perlulah mengambil kira latar belakang dan 

ciri-ciri pelajar. 

(d) Sokongan dan Ulasan Penilai 

Dari segi sokongan dan ulasan penilai, guru boleh berkongsi sumber 

yang digunakan untuk pembinaan pentaksiran dengan guru lain (Booth, 2003). 

Ia bertujuan untuk menambahkan lagi bahan yang digunakan. Sebagai 

contohnya, seorang guru meminta guru lain yang mengajar subjek yang sama 

untuk menyemak pentaksiran dan dalam yang saling bertukar pendapat dan 

memberikan maklum balas. Dengan ini, mereka juga dapat menambahkan ilmu 

pengetahuan dan kemahiran dalam pembinaan pentaksiran seiring dengan 

teknologi masa kini.  

1.7 Kerangka Konsep 

 

Rajah 1.2 Kerangka Konsep 
 

Kerangka Rekabentuk 
Pentaksiran Atas Talian 

(Robin Booth, 2003)
• Perancangan
• Pembangunan
• Pelaksanaan

• Sokongan dan Ulasan 
Penilai

Kualiti Pentaksiran Atas 
Talian di Kolej Vokasional

Kerangka konsep ini adalah berdasarkan objektif serta persoalan kajian. Kajian 

ini dijalankan bertujuan untuk mengenal pasti pembinaan pentaksiran yang dibina oleh 

guru vokasional di daerah Johor Bahru berasaskan kerangka rekabentuk pentaksiran 

atas talian dalam peringkat perancangan, pelaksanaan, pembangunan dan sokongan 

dan ulasan penilai dalam kalangan guru kolej vokasional di daerah Johor Bahru bagi 

menilai proses pelaksanaan pentaksiran atas talian.  

Merujuk Rajah 1.2, kerangka konsep di atas menunjukkan secara grafik tentang 

kajian yang dijalankan. Terdapat dua pemboleh ubah yang terlibat dalam kajian ini 

iaitu pemboleh ubah tidak bersandar dan pemboleh ubah bersandar. Pemboleh ubah 

tidak bersandar adalah elemen dalam kerangka rekabentuk pentaksiran atas talian oleh 

Robin Booth iaitu Perancangan, Pembangunan, Pelaksanaan, dan Sokongan dan 

Ulasan Penilai. Dalam setiap elemen tersebut ada menyatakan tentang prinsip kualiti 

pentaksiran atas talian iaitu kesahan, kebolehpercayaan, keadilan dan fleksibel (Booth, 

2003). Oleh yang demikian, elemen tersebut akan dijadikan panduan dalam menilai 

kualiti pentaksiran atas talian kolej vokasional di daerah Johor Bahru. Manakala, 

pemboleh ubah bersandar dalam kajian ini adalah kualiti pentaksiran atas talian di 

kolej vokasional di daerah Johor Bahru, dimana ianya akan menjadi hasil dalam kajian 

ini. Jika guru kolej vokasional mematuhi proses pelaksanaan pentaksiran atas talian 

mengikut empat elemen tersebut, seharusnya pentaksiran yang dibangunkan adalah 

berkualiti (Booth, 2003). 

1.8 Kepentingan Kajian 

Kajian ini dilakukan untuk memastikan pentaksiran atas talian yang dibina 

adalah mengikuti aspek-aspek yang diperlukan serta berkualiti dalam bidang 

Pendidikan Teknik dan Vokasional. Kajian ini dapat memberikan manfaat kepada 

semua guru dan pelajar Kolej Vokasional, seterusnya dapat memberi faedah dan 

informasi kepada pihak-pihak berkepentingan untuk memperbaiki kelemahan dan 

kekurangan sistem pembinaan pentaksiran sedia ada Kolej Vokasional dan juga 

Kementerian Pendidikan Malaysia (KPM). Diharap hasil kajian ini boleh digunakan 

untuk:  

(a) Guru  

Kajian ini dapat memberikan manfaat kepada guru- guru Kolej 

Vokasional. Ini kerana selain tugas hakiki mereka iaitu mengajar, mereka juga 

dipertanggungjawabkan membina pentaksiran. Untuk membina pentaksiran, 

perancangan awal serta aspek-aspek penting seperti kesahan dan 

kebolehpercayaan pentaksiran adalah sangat dititikberatkan. Dalam pada itu, 

pentaksiran atas talian juga tidak terkecuali, guru-guru Kolej Vokasional 

perlulah mempunyai kemahiran dan pengetahuan dalam merekabentuk 

pentaksiran atas talian bagi bidang PTV. Oleh yang demikian, melalui kajian 

ini, guru-guru Kolej Vokasional dapat menilai pentaksiran atas talian yang 

telah dibina mengikut aspek yang ditetapkan serta dapat dijadikan panduan 

bagaimana membina pentaksiran atas talian yang berkualiti. 

(b) Pelajar 

Pelajar merupakan individu yang menerima segala informasi yang 

diberikan guru. Dengan adanya kajian ini, pelajar akan dapat manfaat dari segi 

keupayaan mereka dalam melakukan pentaksiran atas talian secara fleksibel. 

Pelajar juga akan dapat mengetahui sama ada mereka memahami pembelajaran 

atas talian yang telah dilaksanakan melalui pentaksiran atas talian yang 

diberikan oleh guru. Selain itu, melalui kajian ini, pelajar akan dapat faedah 

dari segi kualiti pentaksiran atas talian yang dibina. Pentaksiran yang dibina 

lebih adil dan efektif serta sah jika ada panduan dalam pembinaan pentaksiran. 

Mereka juga dapat mengenal pasti bagaimana pentaksiran atas talian dibina 

melalui kajian ini dan sekaligus membantu mereka lebih terbiasa dengan 

pentaksiran atas talian. 

(c) Kolej Vokasional 

Melalui hasil kajian ini, pihak Kolej Vokasional akan mendapat faedah 

dalam memastikan kualiti pelajar yang dihasilkan iaitu cemerlang dari segi 

aspek kemahiran dan teori. Bagi menilai kualiti pelajar, pentaksiran yang 

dihasilkan perlulah dapat memberikan impak kepada pelajar. Justeru, melalui 

kajian ini, pihak Kolej Vokasional dapat mengambil usaha dalam menyemak 

kualiti pentaksiran atas talian yang dibina agar tidak timbul masalah-masalah 

seperti pembinaan pentaksiran yang salah dan tidak sesuai.  

(d) Kementerian Pendidikan Malaysia 

Kementerian Pendidikan Malaysia (KPM) merupakan sebuah entiti 

yang bertanggungjawab dalam sistem pendidikan di Malaysia termasuklah 

sistem Pendidikan Teknik dan Vokasional. Pentaksiran merupakan salah satu 

elemen yang penting dalam menghasilkan pendidikan yang berkualiti. Oleh 

yang demikian, melalui kajian ini, diharapkan dapat dijadikan maklum balas 

kepada KPM untuk melakukan penambahbaikan dalam pentaksiran atas talian. 

Ia dapat mengurangkan masalah yang dihadapi oleh guru dalam pembinaan 

pentaksiran atas talian. Antara inisiatif yang boleh dilakukan adalah dengan 

membangunkan sebuah kerangka rekabentuk pentaksiran atas talian yang 

khusus dalam bidang PTV. Melalui inisiatif tersebut, ianya dapat membantu 

guru-guru Kolej Vokasional ini dalam pembinaan pentaksiran atas talian. 

Tambahan pula rubrik yang sesuai dan terperinci dapat dihasilkan. Selain 

daripada itu, pihak KPM juga boleh menganjurkan satu kursus khas bagi 

melatih guru-guru agar mahir dan pakar dalam pembinaan pentaksiran atas 

talian.  

1.9 Skop Kajian 

Dalam kajian ini, skop perlu ditetapkan bagi mengelakkan daripada 

permasalahan yang dikaji tersasar jauh. Skop kajian adalah seperti berikut: 

(a) Kajian ini hanya mengkaji tentang pentaksiran teori secara atas talian sahaja. 

Ianya tidak melibatkan pentaksiran amali kerana pentaksiran amali mempunyai 

kekangan untuk dilaksanakan secara atas talian.  

(b) Kajian ini terhad untuk guru Kolej Vokasional yang akan dipilih secara rawak. 

Hasil kajian ini bergantung kepada kejujuran dan ketulusan responden dalam 

menjawab soalan yang dikemukakan oleh penyelidik. Namun begitu, hasil 

kajian ini dapat dijadikan panduan dan rujukan kepada guru-guru Kolej 

Vokasional lain dalam mendapatkan gambaran dan panduan dalam pembinaan 

pentaksiran atas talian 

(c) Kajian ini tidak digeneralisasikan kepada seluruh Kolej Vokasional di 

Malaysia, hanya melibatkan di daerah Johor Bahru sahaja. Terdapat beberapa 

Kolej Vokasional di daerah Johor Bahru seperti KV ERT Azizah, KV 

Perdagangan JB, KV Tanjung Puteri dan KV Pasir Gudang. Penyelidik akan 

mengkaji masalah yang dihadapi guru dalam pembinaan pentaksiran atas talian 

serta bagaimana pentaksiran atas talian dibina agar dapat membantu pengajar 

dalam membina pentaksiran yang berkualiti. 

 

1.10 Definisi Istilah 

Sebelum kajian dijalankan, kefahaman tentang istilah atau perkataan dalam 

satu-satu tajuk kajian adalah penting supaya kajian yang dijalankan tidak menyimpang 

dari matlamat asal. Berikut merupakan istilah-istilah penting yang digunakan dalam 

kajian ini. 

(a) Kualiti 

Kualiti secara dasarnya bermaksud kebaikan dan keunggulan sesuatu 

benda. Kualiti dianggap sebagai kebaikan sesuatu proses atau struktur yang 

telah dilaksanakan atau lakukan. Ianya dinilai berdasarkan piawai yang telah 

ditetapkan oleh pihak-pihak yang terlibat (Smith, 1993). Kualiti juga 

ditakrifkan sebagai kesesuaian dalam penggunaan. Kesesuaian disitu 

bermaksud pematuhan terhadap ciri produk atau perkhidmatan yang boleh 

diukur (Nanda, 2005).  Dalam kajian ini, terma kualiti yang digunakan adalah 

berdasarkan kualiti pentaksiran dalam pendidikan. Oleh yang demikian, kualiti  

dalam pendidikan bermaksud kesesuaian pentaksiran yang dibina adalah 

mematuhi ciri-ciri pentaksiran yang dapat diukur agar pentaksiran yang dibina 

dapat memberi kebaikan kepada pengguna iaitu pelajar. Manakala, menurut 

Halliday (1994), output yang baik terhasil daripada sesuatu proses dalam 

bidang pendidikan telah membawa makna kualiti dalam pendidikan.  

(b) Pentaksiran Atas Talian 

Pentaksiran merupakan elemen penting dalam bidang pendidikan 

(Bransford, 2000). Pentaksiran melibatkan kaedah  dan teknik yang digunakan 

untuk mengumpulkan maklumat tentang kebolehan pelajar dan pengetahuan 

mereka (Allan, 1999). Manakala pentaksiran atas talian bermaksud menilai dan 

mendapatkan informasi pelajar secara maya dan ianya berbeza dengan kaedah 

bersemuka. Pentaksiran secara maya memerlukan ketelitian untuk memenuhi 

keperluan pelajar agar pentaksiran yang dibina adalah berkesan. Dalam 

konteks kajian ini, pentaksiran atas talian ialah pentaksiran teori yang 

dijalankan secara maya di kolej vokasional bagi mendapatkan maklumat 

pengetahuan pelajar kolej vokasional tentang apa yang telah dipelajari oleh 

mereka sepanjang pembelajaran dan pengajaran secara atas talian. Guru 

merupakan individu yang terlibat dalam proses pembinaan pentaksiran atas 

talian. Pentaksiran yang baik adalah pentaksiran yang mematuhi empat prinsip 

iaitu kesahan, kebolehpercayaan, keadilan dan juga fleksibel. Oleh yang 

demikian, dalam kajian ini, bagi memastikan semua prinsip dipatuhi oleh guru, 

penyelidik akan membuat satu kajian pelaksanaan pentaksiran atas talian 

dalam kalangan guru kolej vokasional di daerah Johor Bahru pada empat 

peringkat utama iaitu perancangan, pembangunan, pelaksanaan dan sokongan 

ulasan penilai. 

(c) Kolej Vokasional 

Kolej Vokasional berasal dari Sekolah Menengah Vokasional yang 

telah berubah pada tahun 2012. Menurut Kementerian Pengajian Tinggi 

(KPM), Kolej Vokasional bermaksud institusi pendidikan yang menawarkan 

kursus kemahiran untuk melahirkan tenaga kerja yang berkemahiran yang 

dapat memenuhi bidang industri Negara. Kolej Vokasional merupakan sebuah 

institusi pendidikan yang melaksanakan pengajaran dan pembelajaran dalam 

pelbagai bidang teknikal dan kejuruteraan (BPTV, 2012).  Dalam konteks 

kajian ini, kolej vokasional daerah Johor Bahru yang terlibat ialah  KV ERT 

Azizah, KV Perdagangan JB, KV Tanjung Puteri dan KV Pasir Gudang. 

1.11 Rumusan 

Secara keseluruhannya, bab 1 merupakan pengenalan kepada tujuan dan 

permasalahan kajian. Dalam bahagian pendahuluan telah menjelaskan tentang 

pengenalan pentaksiran pendidikan dalam pembelajaran secara atas talian. Pentaksiran 

secara atas talian telah memberikan pelbagai pendapat dan maklum balas negatif dan 

positif daripada pengajar dan pelajar serta pihak berkepentingan tentang 

pelaksanaannya. Dalam pada itu, timbul pelbagai persoalan tentang pentaksiran secara 

atas talian dari segi kesahan, kebolehpercayaan dan sebagainya. Secara tidak langsung, 

tercetuslah latar belakang masalah dan pernyataan masalah dalam kajian ini.  

Selain daripada itu, penyelidik telah menggambarkan tujuan kajian di jalankan 

termasuklah aspek yang hendak dikaji, sebab dan mengapa kajian ini penting dan perlu 

dijalankan. Bab ini juga membincangkan sub-sub topik seperti objektif kajian, 

kepentingan kajian, batasan dan skop kajian serta definisi istilah. Kerangka teori kajian 

juga telah dijelaskan dalam bab ini sebagai panduan kepada penyelidik dalam 

kajiannya dan sebagai pemahaman dalam bidang yang dikaji. Bab ini secara tidak 

langsung telah memberikan gambaran kepada bab-bab yang seterusnya. Dari itu, 

segala perancangan telah diatur dengan baik bagi memastikan segala prosedur kajian 

dilaksanakan akan berjalan dengan lancar dan mencapai objektif. 

